
SAOPŠTENJE ZA JAVNOST
Radna grupa za kulturu i društvo Vijeća za regionalnu saradnju formirana danas na Cetinju   
CETINJE/SARAJEVO, 23. jun/lipanj 2011. godine – „Radna grupa za kulturu i društvo Vijeća za regionalnu saradnju (RCC) promovirat će saradnju na očuvanju kulturnog nasljeđa Jugoistočne Evrope,“ rekao je Hido Biščević, generalni sekretar RCC-a na današnjem konstitutivnom sastanku Radne grupe na Cetinju, Crna Gora. 

„Ona će donijeti koristi zajednicama i ohrabriti socijalno pomirenje i suživot, jer će obnavljanje historijskog nasljeđa imati višestruku simboličnu vrijednost“. 

„Radna grupa je odgovor na potrebe regiona, u skladu sa Strategijom i programom rada RCC-a za period 2011-2013. godina u cilju da se Jugoistočna Evropa okupi oko konkretnih projekata. Na kraju krajeva, kulturnu raznolikost i mnoštvo različitih nacionalnih identiteta bi trebalo pretvoriti u bogatstvo našeg regiona i naš doprinos raznolikosti Evrope“.

Konstitutivnim sastankom je obilježeno formiranje Radne grupe RCC-a, otvaranje njenog Sekretarijata i imenovanje predsjedavajućeg i kopredsjedavajućeg. Sekretarijat se nalazi u prostorijama Ministarstva kulture Crne Gore, a na njegovom čelu je Borislav Šurdić. Prvi predsjedavajući Radne grupe je Bivša Jugoslovenska Republika Makedonija, a kopredsjedavajući je Slovenija. 

Branislav Mićunović, ministar kulture Crne Gore, istakao je da je nominacija Cetinja kao sjedišta Sekretarijata Radne grupe dio nastojanja Vlade Crne Gore da vrati međunarodni karakter ovom nekada glavnom gradu zemlje.  
“Formiranje Radne grupe RCC-a dokaz je uspijeha kontinuirane saradnje u očuvanju kulturnog nasljeđa regiona. Uvjeren sam da će ona i u budućnosti inspirirati inovativna rješenja i jačati čvrste kulturne veze među zemljama Jugoistočne Evrope“.  

Radna grupa za kulturu i društvo RCC-a promovirat će regionalnu saradnju u kulturi, stvarajući platformu za dijalog relevantnih zainteresiranih strana. Cilj je maksimalno iskoristiti ulaganja u kulturu, kroz njen doprinos održivom ekonomskom i društvenom razvoju. 
Članovi Radne grupe su visoki zvaničnici iz relevantnih institucija vlasti zemalja članica RCC-a iz Jugoistočne Evrope, kao i predstavnici Sekretarijata RCC-a, Vijeća Evrope i Evropske komisije.

Strategijom i programom rada RCC-a za period 2011-2013. godina, koju su u junu/lipnju 2010. godine potvrdili šefovi država i vlada zemalja članica Procesa saradnje u Jugoistočnoj Evropi, propisuje se da će, u skladu sa odlukom ministara kulture zemalja Zapadnog Balkana, RCC preuzeti ulogu koordinatora u novoj fazi Ljubljanskog procesa nakon 2010. godine (Ljubljanski proces II).

Otvaranje Sekretarijat Radne grupe RCC-a za kulturu i društvo obilježeno je jučer koncertom Kamernog orkestra Muzičke akademije Crne Gore i koktel prijemom. 

_________________________

Kao nasljednik Pakta stabilnosti za Jugoistočnu Evropu, Vijeće za regionalnu saradnju (RCC) pomaže regionalnu saradnju te podržava evropske i evro-atlantske integracije u Jugoistočnoj Evropi. Vijeće se u svom radu fokusira na ekonomski i društveni razvoj, infrastrukturu i energetiku, pravosuđe i unutrašnje poslove, sigurnosnu saradnju, izgradnju ljudskih potencijala i parlamentarnu saradnju. Sjedište RCC-a je u Sarajevu, Bosna i Hercegovina, a u njegovom članstvu se nalazi 46 zemalja, organizacija i međunarodnih finansijskih institucija.  

